
Vishnuproktam Shankararchanamahimavarnanam

విష్ణుప్రోక్తం    శఙ్కరార్చనమహిమవర్ణనమ్

(సుదర్శనవిష్ణుసంవాదే )
మదర్చనేన ధ్యానేన మోక్షేచ్ఛా జాయతే నృణామ్ ।
మోక్షదాతా మహాదేవో జ్ఞానవిజ్ఞానదాయకః   ॥ ౪౯.౧౧॥
తదర్చనేన సమ్ప్రాప్తం మయాపూర్వం సుదర్శనమ్ ।
సహస్రారం  దైత్యహన్తృ  సాక్షాత్త్ర్యక్షప్రపూజయా   ॥ ౪౯.౧౨॥
తమారాధయ యత్నేన భస్మధారణపూర్వకమ్ ।
అగ్నిరిత్యాదిభిర్మన్త్రైస్త్రియాయుషత్రిపుణ్డ్రకైః      ॥ ౪౯.౧౩॥
రుద్రాక్షధారకో  నిత్యం రుద్రపఞ్చాక్షరాదరః  ।
శివలిఙ్గం  బిల్వపత్రైః  పూజయంజ్ఞానవాన్భవ  ॥ ౪౯.౧౪॥
వసన్క్షేత్రే  మహేశస్య స్నాహి తీర్థే చ శాఙ్కరే ।
అహం బ్రహ్మాదయో  దేవాః పూజయైవ  పినాకినః ॥ ౪౯.౧౫॥
బలినః శివలిఙ్గస్య  పూజయా విప్రసత్తమ  ।
యస్య భాలతలం మేఽద్య త్రిపుణ్డ్రపరిచిన్హితమ్    ॥ ౪౯.౧౬॥
బ్రహ్మేన్ద్రదేవమునిభిస్త్రిపుణ్డ్రం     భస్మనా ధృతమ్ ।
పశ్య వక్షసి బాహ్వోర్మే రుద్రాక్షాణాం  స్రజం  శుభామ్ ॥ ౪౯.౧౭॥
పఞ్చాక్షరజపాసక్తో రుద్రాధ్యాయపరాయణః  ।
త్రికాలమర్చయామీశం  బిల్వపత్రైరహం  శివమ్ ॥ ౪౯.౧౮॥
కమలా విమలా నిత్యం కోమలైర్బిల్వపల్లవైః    ।
పూజయత్యనిశం లిఙ్గే తథా బ్రహ్మాదయః  సురాః ॥ ౪౯.౧౯॥
మునయో మనవోఽప్యేవం తథాన్యే ద్విజసత్తమాః ।
నృపాసురాస్తథా దైత్యా  బలినః శివపూజయా ॥ ౪౯.౨౦॥
జ్ఞానం  మోక్షస్తథా భాగ్యం లభ్యతే శఙ్కరార్చనాత్ ।
తస్మాత్త్వమపి భక్త్యైవ  సమారాధయ శఙ్కరమ్ ॥ ౪౯.౨౧॥

పశవో విష్ణువిధయస్తథాన్యే  మునయః సురాః ।
సర్వేషాం పతిరీశానస్తత్ప్రసాదాద్విముక్తిభాక్ ॥ ౪౯.౨౨॥
ప్రసాదజనకం  తస్య భస్మధారణమేవ హి ।
ప్రసాదజనకం  తస్య మునే రుద్రాక్షధారణమ్  ॥ ౪౯.౨౩॥
ప్రసాదజనకస్తస్య  రుద్రాధ్యాయజపః  సదా ।
ప్రసాదజనకస్తస్య  పఞ్చాక్షరజపో ద్విజ ॥ ౪౯.౨౪॥
ప్రసాదజనకం  తస్య శివలిఙ్గైకపూజనమ్  ।
ప్రసాదే  శామ్భవే జాతే భుక్తిముక్తీ కరే స్థితే  ॥ ౪౯.౨౫॥
తస్య భక్త్యైవ  సర్వేషాం మోచనం భవపాశతః ।
తస్య ప్రీతికరం  సాక్షాద్బిల్వైర్లిఙ్గస్య    పూజనమ్ ॥ ౪౯.౨౬॥
తస్య ప్రీతికరం  సాక్షాచ్ఛివక్షేత్రేషు  వర్తనమ్ ।
తస్య ప్రీతికరం  సాక్షాత్ శివతీర్థనిషేవణమ్  ॥ ౪౯.౨౭॥
తస్య ప్రీతికరం  సాక్షాద్భస్మరుద్రాక్షధారణమ్  ।
తస్య ప్రీతికరం  సాక్షాత్ప్రదోషే శివపూజనమ్ ॥ ౪౯.౨౮॥
తస్య ప్రీతికరం  సాక్షాద్ర్రుద్రపఞ్చాక్షరావృతిః   ।
తస్య ప్రీతికరం  సాక్షాచ్ఛివభక్తజనార్చనమ్ ॥ ౪౯.౨౯॥
తస్య ప్రీతికరం  సాక్షాత్సోమే సాయన్తనార్చనమ్ ।
తస్య ప్రీతికరం  సాక్షాత్తన్నిర్మాల్యైకభోజనమ్  ॥ ౪౯.౩౦॥
తస్య ప్రీతికరం  సాక్షాదష్టమీష్వర్చనం  నిశి ।
తస్య ప్రీతికరం  సాక్షాచ్చతుర్దశ్యర్చనం  నిశి ॥ ౪౯.౩౧॥
తస్య ప్రీతికరం  సాక్షాత్తన్నామ్నాం స్మృతిరేవ హి ।
ఏతావానేన ధర్మో హి శమ్భోః ప్రియకరో  మహాన్ ॥ ౪౯.౩౨॥
॥ ఇతి శివరహస్యాన్తర్గతే  విష్ణుప్రోక్తం    శఙ్కరార్చనమహిమవర్ణనం  సమ్పూర్ణమ్  ॥
-॥ శ్రీశివరహస్యమ్  । శఙ్కరాఖ్యః షష్ఠాంశః  । అధ్యాయః ౪౯। ౧౧-౩౨॥
- .. shrIshivarahasyam . shankarAkhyaH ShaShThAMshaH . adhyAyaH 49. 11-32..

Notes :

Shiva Rahasyam Amsa-06 consists of the 50 Adhyaya-s that comprise the Ribhu Gita.

